
				Gwirwyd y dudalen hon


I Wrecsam yr aethom un bore ein tri
Lle cawsom siwt newydd gan "Siôr",

A'n gyrru o wersyll i wersyll ar hynt
Cyn croesi mewn llong dros y môr,


I ganol yr Uffern a luniwyd gan ddyn
I'w gyd-ddyn—ac Ifan a Huw

A minnau'n dygymod ar brydiau a'r fall,
Heb gofio na Chymru na Duw.


Yn llonydd y safem yng nghysgod y ffos,
Ein llygaid yn tremio drwy'r gwyll;

Yn wlyb ac yn lleidiog ein dillad a'n gwedd,
Gan bwyso yn flin ar y dryll.


Un bore, 'r ôl ymgyrch rhwng cyfnos a gwawr,
Anturio a chilio drachefn;

Mae Ifan yr Efail yn tynnu drwy'r mwg
Yn araf a Huw ar ei gefn.


Huw'r Felin dafodrydd am unwaith yn fud—
A'i ruddiau fel marmor yn wyn,

A chlytiau lliw rhwd ar yr aur yn ei wallt,
A'i lygaid direidus yn syn.

